
         Татар милләтеннән булмаган балаларга тел өйрәтүнең башлангыч этабында төрле уеннарны эшчәнлектә һәм ял вакытларында үткәрү уңай нәтиҗәләргә ирешергә мөмкинлек бирә. Оста итеп оештырылган уен балаларда телгә карата кызыксыну уята. Уеннар баланы уйларга, эзләнергә этәрә, яңа телне белүнең тормышта кирәклегенә төшендерә. Уен барышында балалар бердәмлеккә омтыла, узара ярдәмләшеп биремнәр үтәгәндә аларда үз көчләренә ышаныч тәрбияләнә. 
      Уен элементларын куллану тәрбиячедән методик әзерлек һәм тәҗрибә сорый. Уенның балаларны кызыксындырырлык, мавыктыргыч итеп оештырылуы әһәмимиятле. Теманы өйрәнгәннән соң үткәрелгән уеннар аеруча унышлы була. Алар балаларның сүзлек байлыгын арттыра, “дөрес әйттемме” дигән табигый курку-тартынуны җиңәргә ярдәм итә.
     Рус телле балалар  өчен татар теле - чит тел кебек. Күпчелек рус телле  балалар татарча сүзләрне белмиләр. “Бераз белә” дигән балалардан да иң гади, бер-ике сүзле сорау яки җавап кына ишетергә мөмкин. Шуңа да карамастан, татар теленә өйрәтүнең башлангыч этабында үк кайбер гади уеннардан файдаланып була. Бу үз чиратында балада уйлау сәләтен, тырышлыкны үстерә. Уеннар тагын шунысы белән дә әһәмиятле: тәрбияче, уенны башлар алдыннан, “булдыра алганчы татарча сүзләр генә әйтегез”, дигән таләп куя һәм балалар өчен бу бик җаваплы бирем булап тора. Балалар белән менә шундый уеннар уйнарга була.
     “Кем күбрәк әйтер?”. Балаларга рәсемнәр күрсәтелә, мәсәлән “Гаилә” рәсеме.Һәр бала чиратлап, татарча сүзләр әйтергә тиеш. Күбрәк сүз әйткән бала җиңүче була: әти, әни, әби, бабай, малай, кыз...
    “Серле янчыкта ниләр бар?”. Өстәлдә эченә төрле-төрле уенчыклар салынган серле капчык ята. Балалар чиратлашып киләләр дә, берәр уенчык алып, аның исемен, билгеләрен әйтәләр. Бу туп. Туп кызыл. Туп сикерә...
    “Ватык телефон”. Балалар түгәрәккә басалар.Тәрбияче беренче балага әкрен генә бер сүз әйтә: курчак. Бу сүзне балалар экрен генә түгәрәк буйлап бер-берсенә әйтергә тиеш. Сүз шулай итеп, ахыргы балага барып җитә. Бала сүзне кычкырып әйтә. Сүз үзгәргән булса, ялгыш әйткән бала ачыклана һәм “шаян җәза” бирелә (мәсәлән: шигырь сөйләү, җырлау, бию...).
    “Син кем?” Балалар парлап тезеләләр. Бер-берсенә мондый җөмләләр әйтәләр: Син кем?- Мин малай. Мин Артур. Ә син кем? – Мин кыз. Мин Оля. Яхшырак белүче балалар катлаулырак итеп сөйләшә алалар: Синең исемең ничек? – Минем исемем Саша.. Ә синең исемең ничек? – Минем исемем Галя.

   “Нәрсә кайда яши?” Бу уен кыргый һәм йорт хайваннарының, кошларның исемнәрен истә калдыру өчен уйнала. Балалар алдына рәсемнәр эленә. Мәсәлән: “Урман” , “Авыл” рәсемнәре. Тәрбияче сөйләшү үрнәкләре буенча балаларга сораулар бирә. Балалар кайсы хайванның яки кошның кайда яшәве турында әйтәләр. Куян кайда яши?- Куян урманда яши. Тавык кайда яши? – Тавык авылда яши.
     “Күз, колак, борын” Уен кешенең тән төзелешенә караган сүзләрне кабатлау, ныгыту максатын күздә тотып үткәрелә. Мәсәлән: тәрбияче “борын” диюгә, балалар борыннарын күрсәтәләр. Тәрбияче “колак” диюгә, колакларын күрсәтәләр. Тәрбияче сүзләрне әйтү тизлеген һәм эзлеклеген үзгәрткәндә дә балалар ялгышмаска тиеш. 

          Бу уеннар балаларның акыл эшчәнлеген, фикерләү сәләтен үстерә, сөйләмен баета, активлаштыра, татар теленә кызыксынучан-сизгер мөнәсәбәт тәрбияли. Балалар белән бергә уйнау-тәрбия чарасының иң нәтиҗәле һәм уңышлы алымы. Балалар белән дөрес һәм кызыклы уйнарга өйрәнегез һәм балаларыгызны уйнарга өйрәтегез.
